
Poei pensâ che rossô, che suggezion

Quando sciortindo da-o confescionäio,

Invece d'accostâse ä cômunion

Se retïavan in coro a dî o rosäio!

S'ammiavan, comme a dî, se ghe son mì

Veddo, Sorella, che ti gh'ë ti ascì!

Pe caxo strano, pe combinazion

A Maddre Sûperiôa che a l'ëa marotta,

A questa generale confescion

A l'aveiva mancôu pe-a primma votta,

Che se dunque a lê ascì ghe sæ toccôu

D'accûsase do mæximo peccôu.

O canonego tûtto impenscierïo

De questa so straniscima trovata,

Dïta a so messa, e cacciôu zù d'asbrïo

Quattro beschêutti e ûn pö de ciccolata,

O core sciû da-a Maddre in quinta e sprescîa,

Che a resta lì imbagiä comme ûnn-a nescia.

No l'ëa cösa comûne ed ûsüale

De vedde o Paddre capitâghe in cella,

Che sempre, pe ûn riguardo natûrale

O se fava annunziâ da ûnn-a Sorella,

Quando o vueiva parlâghe in ta so stansa

Pe dighe quarche cösa d'importansa.

